
YOʻL-TRANSPORT INFRATUZILMASI LOYIHALARINI 
AMALGA OSHIRISHDA KORRUPSIYAVIY SXEMALAR: 

TAHLIL VA YECHIMLAR
Mirzayeva Mohina Srojiddinovna,

Oʻzbekiston Respublikasi 
Huquqni muhofaza qilish akademiyasi mustaqil izlanuvchisi

ORCID: 0009-0009-4983-0770
e-mail: mohinamirzayeva1994@gmail.com

Annotatsiya. Mazkur maqolada yoʻl-transport infratuzilmasi loyihalarini amalga oshirishda 
uchrayotgan korrupsiyaviy xavf-xatarlar va firibgarlik sxemalari tizimli tahlil qilingan. Tadqiqot 
2022–2024-yillar davomida Oʻzbekistonda yoʻl qurilishi va taʼmirlash sohasida sodir etilgan real 
jinoyat holatlariga asoslangan. Unda mavzu ilmiy va amaliy metodlar asosida oʻrganildi. Tender 
jarayonlaridagi qonunbuzarliklar, soxta hujjatlar tuzish, budjet mablagʻlarini oʻzlashtirish, 
mansabdor shaxslarning til biriktirib harakat qilishi kabi korrupsiya shakllari alohida koʻrib 
chiqilgan. Bunda xalqaro tajriba, shu jumladan, BMTning Korrupsiyaga qarshi konvensiyasi, GIACC 
va Transparency International kabi tashkilotlar tavsiyalari asosida korrupsiyaga qarshi samarali 
choralar koʻrsatilgan. Maqolada Integrity Pact, raqamlashtirilgan tender tizimlari, mustaqil audit, 
jamoatchilik monitoringi, “whistleblower” tizimlari va “debarment” amaliyotining ahamiyati 
ilmiy asosda yoritilgan. Muallif korrupsiyaning infratuzilma sifatiga, davlat organlariga ishonch 
darajasiga va iqtisodiy oʻsish surʼatiga salbiy taʼsirini taʼkidlaydi. Infratuzilmaviy loyihalarda 
korrupsiyaning oldini olish maqsadida, ularni amalga oshirishning barcha bosqichlarida 
xavf-xatarlarni tahlil qilish, nazorat o‘tkazish va shaffoflikni ta’minlash mexanizmlarini joriy 
etish zarurligini ilmiy jihatdan asoslab beradi. Tadqiqot Oʻzbekistonda yoʻl-transport sohasida 
korrupsiyaga qarshi tizimli yondashuvni ishlab chiqish uchun nazariy va amaliy asos boʻlib xizmat 
qiladi.

Kalit soʻzlar: yoʻl-transport infratuzilmasi, korrupsiya, tender jarayoni, talon-toroj, nazorat 
mexanizmlari, jamoatchilik nazorati, budjet mablagʻlari, xalqaro tajriba, BMT konvensiyasi, GIACC

КОРРУПЦИОННЫЕ СХЕМЫ ПРИ РЕАЛИЗАЦИИ ПРОЕКТОВ ДОРОЖНО-
ТРАНСПОРТНОЙ ИНФРАСТРУКТУРЫ: АНАЛИЗ И РЕШЕНИЯ

Мирзаева Мохина Срожддиновна, 
самостоятельный соискатель 

Правоохранительной академии 
Республики Узбекистан 

Аннотация. В статье представлен системный анализ коррупционных рисков и 
мошеннических схем, возникающих при реализации проектов дорожной и транспортной 

инфраструктуры. Исследование основано на изучении реальных уголовных дел, 
возбуждённых в Узбекистане в 2022–2024 годах в сфере строительства и ремонта 
автомобильных дорог. Работа выполнена с применением как научных, так и практических 
методов исследования. Особое внимание уделено видам правонарушений, выявляемым 
в ходе реализации инфраструктурных проектов: нарушениям в тендерных процедурах, 
составлению подложных документов, присвоению бюджетных средств, сговору 
должностных лиц и иным формам коррупции. На основе анализа международного опыта, 
включая рекомендации Конвенции ООН против коррупции, GIACC и Transparency International, 
рассмотрены эффективные антикоррупционные меры. В статье подробно раскрывается 
значение таких инструментов, как Integrity Pact, цифровизация тендерных процедур, 
независимый аудит, общественный мониторинг, механизмы защиты информаторов 
(whistleblower systems) и практика debarment. Автор подчёркивает негативное влияние 
коррупции на качество инфраструктуры, уровень доверия к государственным органам 
и темпы экономического роста. Для предотвращения коррупции в инфраструктурных 
проектах научно обосновывается необходимость внедрения механизмов анализа рисков, 
мониторинга и открытости на всех этапах их реализации. Проведённое исследование 
служит теоретической и практической основой для разработки в Узбекистане 
системного подхода к противодействию коррупции в сфере дорожной и транспортной 
инфраструктуры.

Ключевые слова: дорожная и транспортная инфраструктура, коррупция, тендерные 
процедуры, присвоение, контрольные механизмы, общественный контроль, бюджетные 
средства, международный опыт, Конвенция ООН, GIACC

CORRUPTION SCHEMES IN THE IMPLEMENTATION OF ROAD TRANSPORT 
INFRASTRUCTURE PROJECTS: ANALYSIS AND SOLUTIONS

Mirzaeva Mohina Srojiddinova,
Independent researcher at the Academy of Law Enforcement

of the Republic of Uzbekistan 

Abstract. This article systematically analyzes corruption risks and fraud schemes 
encountered in the implementation of road transport infrastructure projects. The study 
is based on real cases of crimes committed in the field of road construction and repair in 
Uzbekistan during 2022-2024. The topic was studied on the basis of scientific and practical 
methods. Forms of corruption, such as violations of the law in the tender process, the creation 
of forged documents, the embezzlement of budget funds, and collusion of officials, were 
considered separately. At the same time, effective anti-corruption measures are indicated 
based on international experience, including the recommendations of such organizations as 
the UN Convention against Corruption, GIACC, and Transparency International. The article 
scientifically highlights the importance of the Integrity Pact, digital tender systems, independent 
audits, public monitoring, “whistleblower” systems, and “debarment” practices. The author 
emphasizes the negative impact of corruption on the quality of infrastructure, the level of 
trust in government bodies, and the rate of economic growth. In order to prevent corruption in 
infrastructure projects, it scientifically substantiates the need to introduce risk analysis, control, 
and transparency mechanisms at all stages of their implementation. The research serves as a 
theoretical and practical basis for developing a systematic approach to combating corruption in 
the road transport sector of Uzbekistan.

Keywords: road transport infrastructure, corruption, tender process, embezzlement, oversight 
mechanisms, public oversight, budget funds, international experience, UN Convention, GIACC

Kirish
Yoʻl-transport infratuzilmasi loyihalari 

davlat investitsiyalarining eng kapital talab 
va korrupsiya xavfi yuqori boʻlgan sohalari-
dan biridir. Loyihalarning texnik murakkabli-
gi, katta moliyaviy hajmga ega ekani va koʻp 
sonli manfaatdor tomonlarning jalb etilishi 
korrupsiyaviy sxemalar uchun qulay muhit 
yaratishi mumkin. Jahon banki, Yevropa tikla-
nish va taraqqiyot banki (YTTB) va Osiyo ta-
raqqiyot banki (OTB)ning tadqiqotlarida ham 
aynan transport sohasi korrupsiyaning eng 
keng tarqalgan yoʻnalishi ekani qayd etilgan 
(World Bank, 2011). 

Korrupsiyaga qarshi kurashish agentligi-
ning xabariga koʻra, Oʻzbekistonda 2024-yil-
da jami 6898 nafar shaxs tomonidan 5716 ta 
korrupsiyaga oid jinoyat sodir etilgan boʻlib, 
transport 2023-yilga nisbatan korrupsiyaga 
oid jinoyatlar soni oshgan sohalardan biri-
dir [1]. 

2024-yil davomida yoʻl-qurilish sohasida 
jami 242 ta obyektda qariyb 17 milliard 
soʻmlik sifatsiz ishlar bajarilgani aniqlan-
gan [2].

BMTning Korrupsiyaga qarshi konvensi-
yasi davlat-ishtirokchilardan “samarali va ye-
tarlicha taʼsirli xavflarni boshqarish va ichki 
nazorat tizimlariga ega boʻlish”ni talab qilib, 
bu davlat mablagʻlarini boshqarishda “shaf-
foflik va hisobdorlikni taʼminlash”ni nazarda 
tutgan [3].

Shuningdek, korrupsiyani yoʻqotish Bar-
qaror rivojlanish maqsadlari (Sustainable 
Development Goals)ga erishish uchun juda 
muhimdir. 2030-yilga qadar erishilishi 
kerak boʻlgan maqsadlarning 16.5-bandida 
korrupsiya va poraning har qanday shaklla-
rini yoʻqotish hamda 16.6-maqsadda buning 
uchun barcha bosqichlarda samarali, hisobot 
beruvchi va shaffof institutlar yaratish zarur 
ekanligi taʼkidlangan. 

Infratuzilma loyihalarini amalga oshirish-
ning turli bosqichlari oʻziga xos korrupsiya 
va firibgarlik sxemalari hamda shakllariga 
ega. Korrupsiyaning namoyon boʻlishi bir- 

biridan farq qilishi mumkin, bu ichki nazorat 
va hisobdorlik choralarining samaradorligiga 
bogʻliq. Davlat sektoriga korrupsiya xavfla-
rini aniqlashda yordam berish maqsadida 
BMTning Narkotik moddalar va jinoyatchi-
likka qarshi boshqarmasi tomonidan ishlab 
chiqilgan “Halollik holati: davlat tashkilotla-
rida korrupsiya xavflarini baholash boʻyicha 
qoʻllanma”da [4] taʼkidlanishicha, korrupsiya 
allaqachon sodir etilgan jinoyatni anglatsa, 
korrupsiya xavfi shunday jinoyat sodir 
boʻlishi ehtimoli demakdir. 

Yoʻl va transport infratuzilmasini qurish-
ga yoʻnaltirilgan davlat mablagʻlari katta miq-
dorda boʻlib, ularning noqonuniy va sama-
rasiz sarflash ehtimoli juda yuqori. Yevropa 
hududlarida oʻtkazilgan tadqiqotlar korrup-
siya infratuzilma xarajatlarini oʻrtacha 30–35 
foizga oshirishi mumkinligini koʻrsatgan . 

Maʼlumki, ushbu sohadagi korrupsiya sxe-
malari nafaqat loyiha moliyalashuvini sama-
rasiz qiladi, balki mavjud infratuzilmani eks-
pluatatsiya qilish va texnik xizmat koʻrsatish 
uchun zarur resurslarni kamaytirib, struktu-
ralarning amaliy xizmat muddatini qisqarti-
radi va iqtisodiy oʻsish darajasiga salbiy taʼsir 
oʻtkazadi. Mazkur ishda korrupsiya sxemalari 
qanday shakllanishi va qaysi bosqichlarda 
koʻproq mavjudligi tahlil qilinadi. 

Maqolada tahlil quyidagi ilmiy va ama-
liy metodlar asosida amalga oshirilgan: 
2022–2024-yillardagi korrupsiyaviy jinoyat-
lar statistikasi asosida holatlar tasvirlangan. 
Yillar kesimida jinoiy sxemalar dinamikasi 
taqqoslangan, kontent tahlil – xalqaro 
hisobotlar, GIACC kurslari va boshqa axbo-
rotlar asosida sohadagi tahlil va tavsiyalar 
chiqarilgan, case-study (misollar tahlili) – 
Oʻzbekistondagi amaliyotdan kelib chiqqan 
voqealar misolida korrupsiyaviy sxemalar 
tahlil qilingan.

Asosiy qism
Korrupsiya, ayniqsa, katta hajmdagi 

loyihalar uchun sezilarli xavf hisoblanadi, 
sababi ularga xos xususiyatlar ushbu xatarni 
oshiradi. Megaloyihalar katta investitsiya 

salohiyatiga ega, tashkilotchilik jihatdan juda 
murakkab va iqtisod, atrof‑muhit hamda 
jamiyatga uzoq taʼsir qiluvchi loyihalarning 
toifasidir [5].

Megaloyihalar va ularning kontekstlari 
(loyihaning rejalashtirilishi, boshqaruvi va 
natijalari uchun zarur sharoitlar) oʻzaro 
bogʻliqdir, chunki har biri boshqasini shakl-
lantiradi va taʼsir etadi [6]. 

Jahon infratuzilmaga qarshi korrupsiya 
markazi (GIACC, 2008) tomonidan infratuzil-
ma loyihalari amalga oshirilishi jarayonida 
yuzaga kelishi mumkin boʻlgan 47 xil korrup-
siya harakati tasniflangan. Ushbu harakatlar 
quyidagi uch bosqichga boʻlingan:

– tayyorlov va tender bosqichi (pre-quali-
fication & tender);

– loyiha bajarilish bosqichi (project 
execution);

– nizolarni hal qilish bosqichi (dispute 
resolution). Har bir bosqichda alohida turdagi 
korrupsiya holatlari yuzaga kelishi mum-
kin [7].

Korrupsiya bir necha uslublarda uchrashi 
mumkin, ularning keng tarqalgan shakllari 
(Anti-Corruption Resource Centre, 2015; 
GIACC, 2014) poraxoʻrlik, tovlamachilik, 
firibgarlik, hokimiyatni suiisteʼmol qilish, 
oʻzlashtirish va nepotizmdir [8]. 

Korrupsiyaning bu usullari butun dun-
yoda oʻxshash, masalan, Janubiy Afrikadagi 
qurilish sanoatidagi muammolar – kelishil-
gan tender jarayoni, pora orqali tenderlarda 
ustuvorlik, hujjatlarni notoʻgʻri yuritish, 
past sifatli ishlar yoki moliyaviy qoidalarga 
amal qilmaslik, firibgarlik, insofsizlik, yaʼni 
noqonuniy ish yuritish, adolatsiz, raqobatni 
cheklaydigan qoidalardan iborat  [9]. 

Birlashgan Millatlar Tashkilotining Kor-
rupsiyaga qarshi konvensiyasida korrupsiya 
evolyutsion holat sifatida eʼtirof etilib, har bir 
davlatning milliy kontekstida koʻrib chiqilishi 
lozimligi belgilangan. Konvensiyada korrup-
siyaga yagona majburiy taʼrif berilmagan, 
biroq korrupsiya sifatida jinoiy javobgarlikka 
tortilishi shart boʻlgan jinoyatlar roʻyxati 

keltirilgan. Bunday jinoyatlar qatoriga pora 
berish (uning barcha shakllari: faol va pas-
siv pora berish – BMTning Korrupsiyaga 
qarshi konvensiyasi 15-, 16- va 21-modda-
lari), manfaatdor shaxsga noqonuniy taʼsir 
oʻtkazish (18-modda) va xizmat mavqeyini 
suiisteʼmol qilish (19-modda) kiradi va ular 
infratuzilma loyihalarini amalga oshirishning 
turli bosqichlarida eng koʻp uchraydigan ho-
latlar hisoblanadi. Noqonuniy boylik orttirish 
(20-modda), talon-toroj qilish va oʻzlashtirish 
(17-modda), korrupsiya holatlarini yashirish 
(24-modda), odil sudlovni tiklashga toʻsqinlik 
qilish (25-modda) hamda jinoiy faoliyat-
dan olingan daromadlarni legallashtirish 
(23-modda) kabi jinoyatlar koʻpincha pora 
berish va mansab vakolatlarini suiisteʼmol 
qilishdan soʻng yuzaga keladi yoki ular bilan 
bir vaqtda sodir etiladi.

Firibgarlikning turli shakllari, masalan, 
til biriktirish (сговор) va tenderni soxta-
lashtirish (фальцификация торгов) davlat 
xaridlarida mustaqil holda yoki korrupsiya 
sxemasining tarkibiy qismi sifatida ham 
yuzaga chiqishi mumkin. Ayrim hollarda fi-
ribgarlik pora berish orqali amalga oshiriladi, 
yaʼni pora oluvchilar noqonuniy harakatlarga 
koʻz yumishi uchun pora beriladi.

Korrupsiya va firibgarlikni amalga oshi-
rishga qurilishni loyihalash, boshqarish yoki 
nazorat qilish uchun tayinlangan professional 
maslahatchilar (masalan, arxitektorlar, lo-
yihachi muhandislar, injenerlar yoki geode-
zistlar) ham koʻmaklashishi mumkin. Ushbu 
shaxslarning xatti-harakatlari koʻp hollarda 
eʼtibordan chetda qoladi va huquqiy baho 
berilmaydi. Amaliyotda nazoratchi injenerlar 
va pudratchilar oʻrtasida til biriktirish loyi-
halarni amalga oshirishda uchraydigan tipik 
korrupsiyaviy sxema hisoblanadi.

Bosh prokuratura maʼlumotlariga koʻra, 
2024-yilda oʻzlashtirish va rastrata yoʻli bilan 
talon-toroj qilish jinoyati uchun – 2 929 nafar 
(2023-yilda – 2 205, +32,8 foiz), pora olish, 
pora berish, pora olish-berishda vositachi-
lik qilish – 353 (195, +81 foiz), firibgarlik 

– 447 (272, +64,3 foiz), mansab vakolatini 
suiisteʼmol qilish – 226 (397, -43 foiz), man-
sab soxtakorligi – 13 (36, -68,9 foiz), man-
sabga sovuqqonlik bilan qarash – 40 (25, 
+60 foiz), mansab vakolati doirasidan chetga 
chiqish – 13 (30, -56,7 foiz), boshqa jinoyatlar 
uchun – 885 nafar (415, +2,1 baravar) man-
sabdor shaxslar jinoiy javobgarlikka tortil-
gan [10]. 

Jinoyatlar oʻrganilganda, 2024-yilda avto-
mobil yoʻllarini qurish va taʼmirlash sohasida 
205 nafar shaxs korrupsion jinoyatlar uchun 
javobgarlikka tortilganligi, bu koʻrsatkich 
2023-yilga nisbatan pasayganligi (289 nafar), 
ammo 2022-yildan yuqori (190 nafar) ekanli-
gi maʼlum boʻldi.

Jinoyat ishlarini oʻrganish natijasida 
bajarilmagan ishlar uchun soxta hujjatlar 
tayyorlash, tender va shartnomalarda qallob-
lik, qurilish materiallarining narxini asossiz 
ravishda oshirish, yonilgʻi va qurilish mah-
sulotlarini oʻzlashtirish, hujjatlarga yolgʻon 
maʼlumot kiritish, pora olish va firibgarlik 
orqali vakolatlarni suiisteʼmol qilish kabi 
korrupsiyaning asosiy sxemalari aniqlandi. 
Aniqlangan holatlarda koʻpincha mansabdor 

shaxslar va xususiy kompaniya rahbarlari 
jinoiy til biriktirib harakat qilgan. Bu holat 
tizimli muammo mavjudligini koʻrsatadi.

2024-yilda avtomobil yoʻllarini qurish va 
taʼmirlash sohasida korrupsion jinoyatlar 
uchun jinoiy javobgarlikka tortilgan 205 na-
far shaxsdan 173 nafariga oʻzlashtirish yoki 
rastrata yoʻli bilan talon-toroj qilish (JKning 
167-moddasi), 84 nafariga hujjatlarni qalba-
kilashtirish (JKning 228-moddasi), 92 kishiga 
mansab soxtakorligi (JKning 209-moddasi), 
15 nafariga mansabga sovuqqonlik bilan 
qarash (207-m), 9 kishiga soliqlar yoki 
yigʻimlarni toʻlashdan boʻyin tovlash (184-m),  
6 kishiga firibgarlik (168-m), 5 kishiga 
savdo yoki xizmat koʻrsatish qoidalarini 
buzish (189-m), 4 kishiga hokimiyat yoki 
mansab vakolatini suiisteʼmol qilish (JKning 
205-moddasi), 3 kishiga pora berish (211-m), 
1 nafariga pora olish (210) hamda 1 kishiga 
qasddan toʻlovga qobiliyatsizlikka olib kelish 
(1811-modda) ayblovi qoʻyilgan [11].

Quyida avtomobil yoʻllarini qurish va 
taʼmirlash sohasida 2022–2024-yillarda sodir 
etilgan korrupsiyaviy jinoyatlarning shakllari 
tahlil qilingan.  

Jadval
2022–2024-yillarda avtomobil yoʻllarini qurish va taʼmirlash sohasida korrupsion 

jinoyatlar [23]

№ Jinoyat turi Jinoyat kodeksi 
moddasi

2024-yil 
(nafar)

2023-yil 
(nafar)

2022-yil 
(nafar)

1 Oʻzlashtirish yoki rastrata yoʻli bilan talon-toroj qilish JK 167-m 173
246 162

2 Hujjatlarni qalbakilashtirish JK 228-m 84 151 71

3 Mansab soxtakorligi JK 209-m 92 65 97

4 Mansabga sovuqqonlik bilan qarash JK 207-m 15 3 10

5 Soliqlar yoki yigʻimlarni toʻlashdan boʻyin tovlash JK 184-m 9 8 -

6 Firibgarlik JK 168-m 6 5 9

7 Savdo yoki xizmat koʻrsatish qoidalarini buzish JK 189-m 5 2 -

8 Hokimiyat yoki mansab vakolatini suiisteʼmol qilish JK 205-m 4 15 23

9 Pora berish JK 211-m 3 4 1

10 Qasddan toʻlovga qobiliyatsizlikka olib kelish JK 1811‑m 1 - -

11 Pora olish JK 210-m 1 - -

Misol uchun, buyurtmachilar, pudratchilar 
boshqa mansabdor shaxslar bilan jinoiy til 
biriktirib, qurilishi obyekti boʻyicha pudrat 
shartnomalarini tuzib, rasmiy hujjat hisob-
langan bajarilgan ishlar haqidagi hisobotla-
riga amalda bajarilmagan ish turlari bajaril-
gani haqidagi maʼlumotlarni kiritib hamda 
qurilish jarayonida sifatsiz ishlarni bajarib 
budjet mablagʻlarini oʻzlashtirishgan. Shu-
ningdek, quruvchi jamiyatlar obyekt boʻyicha 
loyihachi va ekspertiza oʻtkazishga masʼul 
tashkilot mansabdor shaxslari bilan jinoiy til 
biriktirib, loyiha-smeta hujjatlariga qurilish 
materiallarining narxini oshirib koʻrsatish va 

ortiqcha ish turlarini kiritish orqali budjet 
mablagʻlarini rastrata qilishgan.

Yoki qurilish va uy-joy kommunal xoʻjaligi 
sohasida hududiy nazorat inspeksiyasi man-
sabdor shaxslari Vazirlar Mahkamasining 
2020-yil 20-avgustdagi 496-sonli qarori bilan 
tasdiqlangan “Obyektlarda davlat qurilish 
nazoratini amalga oshirish boʻyicha Maʼmuriy 
reglament”ning 10-bandida belgilangan 
obyektda bir oyda uch marta davlat qurilish 
nazoratini amalga oshirishga oid vazifalarini 
bajarmagani oqibatida xalqaro oʻtkazish 
punkti qurilishi obyektida ishlar sifatsiz baja-
rilgan.

Rasm. 2024-yilda avtomobil yoʻllarini qurish va taʼmirlash sohasida korrupsion jinoyatlar [24]

Misol uchun, Taxtakoʻpir tumani 
Yoʻllardan foydalanish davlat muassasasi 
va Qoraqalpogʻiston Respublikasi avtomo-
bil yoʻllari Bosh boshqarmasi mansabdor 
shaxslari oʻzaro jinoiy til biriktirib, qiymati 
1 mlrd 445 mln 124 ming soʻmlik mahalliy 
yoʻllarni saqlash yuzasidan tuzilgan pudrat 
shartnomasi boʻyicha avtomobil yoʻllarida 
saqlash ishlari bajarilmagan boʻlsa-da, 
bajarilgani toʻgʻrisida shakl-2, shakl-3 hiso-
botlarini tuzish orqali juda koʻp miqdorda 
budjet mablagʻlarini talon-toroj qilgani 
aniqlangan.

Shu kabi yana bir holatda fuqaro 
masʼuliyati cheklangan jamiyat taʼsis qilib, 
jamiyat rahbari vazifasida ishlab, tuman 

yoʻllardan muntazam foydalanish unitar 
korxonasi direktori va bosh hisobchisi bilan 
til biriktirgan. Ular guruh boʻlib, “Davlat xa-
ridlari toʻgʻrisida”gi va “Raqobat toʻgʻrisida”gi 
qonunlar talablariga zid ravishda tanlov 
(tender) savdolarini oʻtkazmasdan viloyati 
hududidan oʻtgan xalqaro ahamiyatga ega av-
tomobil yoʻlining qismlarida umumiy qiymati 
11 989 093, 761 soʻmlik yoʻl qurish-taʼmirlash 
ishlarini bajarish yuzasidan bosh pudratchi 
tuman yoʻllaridan muntazam foydalanish 
unitar korxonasi bilan yordamchi pudratchi  
xususiy korxona oʻrtasida pudrat shartnoma-
si tuzilishiga erishgan. Bajarilgan ishlar dalo-
latnomasida esa materiallarni oʻrtacha bozor 
narxidan 724 457 200 soʻmga va boshqa 

turdagi materiallarni oʻrtacha bozor narxidan 
1 235 083 889 soʻmga qimmat narxda hisob-
lab, shu miqdordagi mablagʻni talon-toroj 
qilishgan.

Yoki tuman yoʻllardan foydalanish unitar 
korxonasi tomonidan shaharsozlik norma-
lari va qoidalari talablariga asosan yoʻl poyi 
asosini zichlash ishlari bajarilmagani hamda 
yoʻl qoplamasini qurish ishlari shaharsozlik 
normalari va qoidalari talablari asosida baja-
rilmagani oqibatida hozirgi kunda yoʻl qatnov 
qismining oʻng va chap tomon qismi jami 
qiymati 156 298 831,7 soʻm miqdorida asfalt-
bеton qoplamasida choʻkish va yorilishlar 
natijasida nosoz holga kеlgan.

Yuqorida taʼkidlangan holatlar – bajaril-
magan ishlar uchun soxta hujjatlar, tender va 
shartnomalarda qalloblik, material va yonilgʻi 
tarkibi dastlab oshirilgan holda oʻzlashtirish, 
hujjatlardagi notoʻgʻri maʼlumotlar, pora olish 
va firibgarlik, mansab vakolatini suiisteʼmol 
qilish – bular korrupsiyaning asosiy sxemala-
ridir. Oʻtkazilgan tergov ishlarida aniqlangan 
holatlarda mansabdor shaxslar va xususiy 
kompaniya rahbarlari hamkorlikda jinoyat 
sodir etgan, bu qurilish sohasida tizimli mu-
ammo mavjudligini aks ettiradi.

Transparency International tomonidan 
2011-yilda eʼlon qilingan “Bribe Payers Index” 
tadqiqotiga koʻra, 19 ta turli biznes sektori 
orasida pora berish ehtimoli eng yuqori 
boʻlgan sektor – “jamoat xoʻjaligi va qurilish 
kontraktlari” boʻlib, bu sektorga tegishli sek-
torlar eng past – 5,3 ballni olgan [12].

Yuqoridagi jinoyatlar tahlilidan eng koʻp 
ulushga ega boʻlgan oʻzlashtirish, rastrata 
va hujjatlarni soxtalashtirish infratuzilma 
loyihalarini moliyalashtirish jarayonidagi 
eng xavfli mexanizmlar ekanini, jinoyatchilar 
mansab va huquqiy shartlardan foydalanishi-
ni koʻrish mumkin.

Minimal hollarda pora olish, vakolatni 
suiisteʼmol qilish, soliq toʻlovlaridan qochish 
holatlari tizimda korrupsiya chuqur ildiz ot-
ganidan darak bermoqda. Katta infratuzilma 
loyihalarini amalga oshirish jarayonida uch-

raydigan tipik korrupsiya, firibgarlik sxema 
va holatlari quyidagilardir: 

– pora berish 
– loyiha boʻyicha kelishuvlarga erishish 

maqsadida davlat idoralariga pora berish 
(masalan, tenderdan foyda olish uchun).

Odatda kontrakt qiymatida 5–20 foiz miq-
dorida toʻlovlar amalga oshiriladi [13]. 

Korrupsiya va manfaatlar toʻqnashuvi 
toʻgʻrisidagi maʼlumotlarni yashirish. Loyiha 
rahbarlarining xususiy kompaniyalarda yoki 
muhandislik firmalarida yashirin xususiy 
manfaatlari boʻladi, bu esa bir tomonlama 
tenderlar oʻtkazilishiga sharoit yaratadi. 

Tеndеr oʻtkazishda qonunbuzarliklar. 
Qurilish kompaniyalari va loyiha rasmiylari 
kelishgan holda raqobatsiz tenderlarda foyda 
olish maqsadida narxlarni sunʼiy oshirish 
amaliyotiga yoʻl qoʻyadi. Bu holatda tender 
jarayonida faqat bitta nomzodga ishtirok 
etish imkoniyatini yaratish, ishtirokchilar 
oʻrtasida navbat bilan gʻolib chiqish tizimini 
(bid rotation) qoʻllash hamda tender shartlari 
va talablarini oldindan belgilangan firmaga 
moslab tayyorlash kabi usullar qoʻllanadi. Bu 
esa tender jarayonining shaffofligi va adolatli 
raqobat prinsiplarini buzadi hamda korrupsi-
yaviy xavf-xatarlarni keskin oshiradi.

Shartnomaviy firibgarlik. Bir necha kom-
paniyalar birgalikda foydalaniladigan stra-
tegiyani ishlab chiqadilar, gʻolibni oldindan 
belgilagan holda yuqori narxli “raqibsiz” ten-
derlar oʻtkazib, kontraktni yuqori baholangan 
summada olishadi. 

Soxtalashtirilgan yuk xatlari. Xizmatlar 
yoki ishlar bajarilmagan holda hisob-faktura-
lar tuziladi;

– shartnoma va talablarga muvofiq 
boʻlmagan past sifatli materiallardan foydala-
niladi;

– oʻzgarishlardan foydalanib, asossiz 
qoʻshimcha mablagʻlashtirish amalga oshiri-
ladi.

Materiallarni almashtirish. Shartnomada 
koʻrsatilgan yuqori sifatli materiallar oʻrniga 
pastroq mahsulotlardan foydalanish, lekin 

yuqori sifatli deb hisob-faktura qilish kuzati-
ladi. 

Loyihaga xos boʻlmagan holda narxni 
sunʼiy oshirish. Loyiha davomida mantiqiy 
boʻlmagan yoki ortiqcha oʻzgarishlar kiritib, 
kontrakt qiymatini sunʼiy ravishda oshirish 
va bu orqali pora toʻlash hollari uchraydi. 

Tender va qurilish jarayonlarida faol 
nazorat yetishmasligi. Notoʻgʻri belgilan-
gan tanlov mezonlari, nomzodlarni formal 
tavsiflash yoki seleksiya jarayonlari raqo-
batsiz tenderlarning asosiy koʻrsatkichlari 
hisoblanadi. Shuningdek, hujjatlarda aniq 
rekvizitlarning yoʻqligi, nusxa hisob-faktu-
ralar hamda shaxsiy maʼlumotlarning (ism, 
manzil, aloqa maʼlumotlari) takrorlanishi 
tender jarayonining shaffof emasligidan da-
lolat beradi. Bir bank orqali hujjat aylanmasi 
yuritilishi, tender jarayonining birlamchi 
manbaga bogʻlanganini va sunʼiylik ehtimoli-
ni koʻrsatadi. Shu bilan birga, nomzodlarning 
shaxsiy maʼlumotlaridagi raqamlarning bir 
xil boʻlishi ularning haqiqiy ishtirokchi emas-
ligini, balki ayrim shaxslar yoki tashkilotlar 
tomonidan sunʼiy ravishda tashkil etilganini 
anglatadi.

Davlat boshqaruvi va qurilish sohasida 
faoliyat yuritayotgan, biroq korrupsiyaviy 
sxemalarga aralashmagan kompaniyalar koʻp 
hollarda raqobat muhitida chetda qoladi. Bu 
holat, ayniqsa, investitsion jihatdan jozibador 
boʻlgan loyihalarda namoyon boʻladi. Chunki 
pora talab qilinishi yoki noqonuniy imtiyoz-
lar mavjud boʻlgan muhitda ishtirok etish 
imkoniyati pasayadi. Shu tariqa, korrupsiya 
ehtimoli yuqori boʻlgan bozorda sof raqobat 
prinsiplari buziladi va halol kompaniyalar 
tender jarayonlaridan uzoqlashishga majbur 
boʻladi [14]. 

Benner va de Haan (2008) ilmiy ma-
qolasida davlat tashkilotlaridagi umumiy 
korrupsiyaga oid zaifliklarni tushuntirib, 
korrupsiya xavfini bartaraf etish uchun zaif 
jarayonlarni aniqlash, tahlil qilish va ularga 
qarshi halollik tizimini kuchaytirish uchun 
amaliy choralar joriy etishni taklif etarkan, 

zaif zonalarni tanlash → tahliliy baholash → 
zaiflikka qarshi choralar metodologiyasini 
ishlab chiqqan [15]. 

Singh va Bussenning “Compliance Ma-
nagement: A How to Guide” (2015) asarida 
aktivlar bilan bogʻliq firibgarlik (asset fraud) 
va korrupsiya shakllari deb quyidagilar 
koʻrsatilgan: 1) aktivlarni talon-toroj qilish, 
yaʼni bu eng tarqalgan firibgarlik turi boʻlib, 
tashkilot xodimlari yoki boshqa ichki shaxs-
lar moliyaviy hisobotlarni soxtalashtirib, 
pullarni shaxsiy hisobiga oʻtkazishi; 2) skim-
ming, yaʼni pul rasmiy hisobga olinmasdan 
oʻgʻirlanishi; 3) larceny (oʻgʻrilik) pul rasmiy 
hisobga olingandan soʻng oʻgʻirlanishi; 
4) Fraudulent disbursements (firibgarlik 
toʻlovlari), yaʼni tovar yoki xizmat amalga 
oshmagan boʻlsa-da, tashkilotdan pul chiqa-
rilishi; 5) ish haqi bilan bogʻliq firibgarliklar; 
6) xarajatlar uchun soxta toʻlovlar, inventar-
lar oʻgʻirlanishi. Singh va Bussenning fikriga 
koʻra, ushbu shakllardagi korrupsiyaning ol-
dini olish uchun majburiyatlar ajratilishi (seg-
regation of dutiyes), yaʼni ichki nazoratning 
asosiy prinsipi boʻlib, turli ish jarayonlari bir 
shaxsda birlashtirilmasligi, auditlar, xarajat-
lar monitoringi va kadrlar nazorati – soxta 
toʻlovlar va moliyaviy firibgarlik holatlarini 
erta bosqichda fosh etish, jamoatchilikka 
hisobdorlik (accountability to the public) – 
oshkoralikni taʼminlash zarur [16].  

BMTning Narkotik moddalar va jino-
yatchilikka qarshi boshqarmasi tomonidan 
ishlab chiqilgan “Halollik holati: davlat 
tashkilotlarida korrupsiya xavflarini baho-
lash boʻyicha qoʻllanma”sida korrupsiyaviy 
xavf-xatarlarni bosqichma-bosqich baholash 
va boshqarish uchun tashkilotning ish muhi-
tini, shu jumladan, vakolatlari, funksiyalari va 
manfaatdor tomonlarni baholash, yuz berishi 
mumkin boʻlgan korrupsion sxemalar va sse-
nariylar roʻyxatini tuzish, aniqlangan xavflar 
ehtimolini baholash uchun ichki hujjatlar, 
nazorat va hujjatlarni koʻrib chiqish, korrup-
siya xavfining ehtimoli va taʼsirini baholash, 
ularga ustuvorlik berish va asosiy xavflarning 

oldini olish, mavjud boshqaruv vositalarini 
koʻrib chiqish, yangi boshqaruv vositalariga 
boʻlgan ehtiyoj va ularni amalga oshirish, 
xavflarni kamaytirish rejasini tuzish tavsiya 
qilinadi. 

Paterson va Chaudhurining fikriga koʻra, 
transport sohasida keng tarqalgan korrup-
sion faoliyat turlari pora berish, shartnoma 
summasidan oldindan kelishilgan noqonuniy 
foiz (“kickbacks”), til biriktirish, tenderlarni 
manipulyatsiya qilish, tender va davlat xarid-
laridagi korrupsiyali kelishuv hamda firibgar-
likdir. Mualliflar korrupsiyaga qarshi kura-
shishning ikki bosqichli strategiyasini, yaʼni 
qisqa muddatli chora-tadbirlar va uzoq mud-
datli yondashuvni taklif qiladilar. Birinchisida 
tender va kontrakt bajarilishining har bir 
bosqichida maxsus tekshiruvlar oʻtkazilishi, 
shubhali holatlar aniqlanganda ularni tezlik 
bilan koʻrib chiqish, nojoʻya xatti-harakatlar 
aniqlanganda darhol kerakli organlar tomo-
nidan tergov boshlanishi, qonuniy javobgar-
lik choralari qoʻllanishi, masalan, shartnoma-
lar bekor qilinishi, jinoiy javobgarlik, maqsad 
tizimning darhol javob bera olish salohiyatini 
kuchaytirish zarur [17]. 

Uzoq muddatli yondashuvda esa mahalliy 
sharoitga mos nazorat tizimlarini mustah-
kamlash nazarda tutilib, kadrlar, menejment 
va ichki auditoriya ishtirokida tashkilot 
ichida nazorat va javobgarlik mexanizmlarini 
kuchaytirish, qarorlarni markazdan tortib ma-
halla darajasiga yetkazadigan nazorat zanjirini 
yaratish strategiyasini joriy etish taklif etiladi. 

Shuningdek, muallif  Integrity Pactsni 
(Halollik paktlari) korrupsiyani aniqlash va 
oldini olish uchun vosita sifatida koʻrsatgan. 
Bu davlat idorasi, pudratchilar va mustaqil 
kuzatuvchi (odatda fuqarolik jamiyati tash-
kiloti) oʻrtasida imzolanadigan bitim boʻlib, 
tender va shartnoma jarayonlarida halollik, 
shaffoflik va hisobdorlikka rioya etishni maj-
buriy qiladi [18]. Integrity Pacts yordamida 
har bir tomon oʻz majburiyatlariga rioya 
qilishni yozma ravishda qoʻllab-quvvatlaydi 
va mustaqil tashkilotlar nazorati orqali noqo-

nuniy xatti-harakatlar tez aniqlanadi. Mazkur 
tajriba dunyo boʻylab (Latviya, Vengriya, Po-
kiston, Meksika, Hindiston) daromadlarni te-
jash (masalan, Pokiston misolida shartnoma 
qiymatining 20 foizini tejash) va shaffoflikni 
oshirishda aniq natijalar koʻrsatgan. 

Shu kabi fuqarolik jamiyati va jamoatchi-
lik nazoratini jalb qilish, axborot ochiqligi va 
ochiq maʼlumotlar, barcha hujjatlar, baholash 
mezonlari va qarorlar jamoatchilikka taqdim 
etilishi, tender jarayonlarining texnologik 
raqamlashtirilishi va protsedura soddalashti-
rilishi shaffoflik va raqobatni kuchaytiradi. 

Cui va boshqalar oʻz tadqiqotida katta 
hajmli va murakkab loyihalar korrupsiya-
ga yoʻl ochishini, infratuzilma loyihalarini 
amalga oshirishda poraxoʻrlik, oldindan keli-
shilgan noqonuniy foiz (kickbacks), tenderni 
manipulyatsiya qilish, firibgarlik, talon-toroj 
qilish (embezzlement), nepotizm (tanish-
bilishi yordamida oʻrin olish), majburiy pul 
yigʻish (extortion) kabi korrupsiya sxemalari 
mavjudligini koʻrsatgan. U mavjud qonunchi-
lik, nazorat mexanizmlari, mustaqil audit, ja-
moatchilik tizimlari korrupsiyani yoʻqotishga 
yordam berishini taklif qilib, tender natija-
laridagi keskin narxlar, past ishtirokchilik, 
avvalgi tenderlar bilan solishtirib tahlil qilish 
orqali korrupsion holatlarni aniqlash mum-
kinligini bildirgan [19].  

Lokatelli, Mariani, Sainati va Greco (2017) 
fikriga koʻra, loyihani tanlashda korrupsiyaga 
moyilligini hisobga olish, shaffof tanlovlar 
oʻtkazish, mustaqil audit, ichki nazorat or-
ganlari va shaffof boshqaruv tizimlarini joriy 
etish, Integrity Pacts, jamoatchilik nazorati, 
ochiq maʼlumotlar portallari, mustaqil audit-
lar va moliyaviy tekshiruvlarni muntazam 
ravishda oʻtkazish, korrupsiya aniqlanganda 
shartnomalarni bekor qilish, kompaniyalar-
ni qora roʻyxatga kiritish, jinoiy ish ochish 
kabi jazo qoʻllanishi hamda ilgari amalga 
oshirilgan loyihalarning tajribasi asosida 
nazorat tizimlari tuzilib, korrupsiyaga moyil 
vaziyatlarga prognozlar va yechimlar ishlab 
chiqilishi lozimligi aytilgan.  

Global Infrastructure Anti-Corruption 
Centre (GIACC) tomonidan yaratilgan amaliy 
yoʻriqnomalar va “Preventing Corruption on 
Infrastructure Projects” deb nomlangan kurs 
orqali infratuzilma sektori uchun korrupsi-
yani aniqlash va oldini olish boʻyicha muta-
xassislar tayyorlash zarur. Kurs 36 soatdan 
iborat, shu jumladan, 12 soat dars va 24 soat 
mustaqil oʻqish orqali tashkil etiladi [20]. 

Bundan tashqari, yengil shakldagi semi-
nar materiali – “The Silent Killer: Corruption 
on Infrastructure Projects” talabalarga 3 
soatlik oʻqish va muhokama orqali asosiy 
konseptlar bilan tanishish imkonini beradi. 

Tibbiyot, muhandislik, arxitektura, loyiha 
boshqaruvi va boshqa infratuzilmalar bilan 
shugʻullanuvchi mutaxassislar uchun bu ma-
teriallar nol toʻlov asosida taqdim etilishi ino-
batga olinib, universitetlar tomonidan oʻquv 
dasturiga integratsiya qilinishi mumkin [21]. 

GIACC tomonidan ishlab chiqilgan PACS 
(Project Anti‑Corruption System)ga koʻra, 
jazo chorasi va “debarment” mexanizmlari 
taklif etilgan boʻlib, moliyaviy va texnik au-
ditlar muntazam oʻtkazilishi, bu orqali toʻgʻri 
toʻlovlar, qurilish sifati va shaffoflik bahola-
nishi, korrupsiya aniqlanganda qatnashuv-
chilarni tenderlarda qatnashishdan cheklash, 
shartnomalarni bekor qilish, moliyaviy kom-
pensatsiya yoki jinoiy javobgarlikka tortish 
tavsiya etiladi. 

Olib borilgan tahlillar shuni koʻrsatdiki, 
yoʻl-transport infratuzilmasi sohasida kor-
rupsiyaning tarqalishi asosan quyidagi omil-
lar bilan bogʻliq:

– manfaatlar toʻqnashuvi va zaif nazorat 
tizimlari;

– axborot ochiqligining yoʻqligi;
– elektron tender tizimining cheklangan-

ligi;
– tashqi audit va mustaqil monitoring 

yoʻqligi.
Bunday korrupsiyaviy holatlar infratuzil-

maviy loyihalarning muddatidan kechikishi, 
sifati past boʻlishi va aholining davlat or-
ganlariga nisbatan ishonchi pasayishiga olib 

keladi. Xalqaro tajriba shuni koʻrsatadiki, 
tender jarayonlarini raqamlashtirish va 
jamoatchilik ishtirokini kuchaytirish bun-
day holatlarning oldini olishda muhim rol 
oʻynaydi [22]. 

Xulosa
Yuqoridagilarga asosan quyidagi xulosa-

larga kelish mumkin. Loyihalar tanlash jara-
yonida “korruptiv kontekst” (corrupt project 
context) tahlili oʻtkazilishi zarur: loyiha haj-
mi, murakkablik darajasi, jamoat sektorining 
ishtiroki, manfaatlar ziddiyati oshkor qilini-
shi kerak. 

“Korruptiv kontekst” (corrupt project 
context) tahlili quyidagicha amalga oshiriladi. 
Yaʼni loyihalar tanlanayotganda quyidagi xu-
susiyatlarga eʼtibor qaratilishi lozim:

– loyiha hajmi: juda katta moliyaviy hajm 
pora va korrupsiya uchun keng imkoniyat 
yaratadi;

– murakkablik (koʻp pudratchilar, murak-
kab texnik talablar) – nazorat real jihatdan 
qiyinlashadi;

– jamoat sektori roli: davlat mijoz yoki 
pudratchi boʻlsa, korrupsion sharoitlar ku-
chayadi;

– manfaatlar ziddiyati: qaror qabul 
qiluvchi shaxslar oʻrtasidagi manfaatlar 
toʻqnashuvi aniqlanishi zarur. 

Ushbu omillar asosida loyiha profilak-
tik baholanadi – “korrupsiyaviy daraja” 
aniqlanadi va ehtiyot choralari belgilanadi. 
Shuningdek, tender va loyihalarni rejalash-
tirishga alohida eʼtibor qaratilishi, barcha 
variantlar ochiq baholanib, shaffof tender 
platformalari va mustaqil ekspertlar masla-
hatidan foydalanish tavsiya etiladi.

Loyihalarni amalga oshirishda har bir 
bosqichda maxsus nazorat yondashuvlari 
oʻrnatilishi lozim: tayyorlov, ijro etish, nizoni 
hal qilish – har bosqichda rasmiy audit, moni-
toring, nazorat boʻlishi shart.

Shaffof tender platformalari orqali barcha 
hujjatlar (spetsifikatsiya, mezonlar, baholash 
natijalari) ochiq eʼlon qilinishi va jamoatchi-
lik tomonidan kuzatilishi taʼminlanishi zarur. 

Mustaqil ekspertlar – mahalliy yoki xalqaro 
ekspertlar jalb etilib, tender hujjatlarini tay-
yorlash va baholashda qatnashishi kerak, bu 
manfaatlar ziddiyati kamayishiga olib keladi.

Jiddiy xavflarga qarshi “xavf indikatorlari” 
(shubhali holatlar belgisi) joriy etiladi:

– takroriy tender gʻoliblari → raqobat pa-
sayishi va nepotizm ehtimoli;

– nomutanosib narxlar → qiymat haddan 
ziyod koʻtarilishi, tender narxlari manipulyat-
siyasi;

– hujjatlarda format, matnlar va grafikalar 
bir xilda boʻlishi → bir shaxs tomonidan tay-
yorlanganligi va manipulyatsiya ehtimoli.

 Har chorakda maxsus audit va nazorat 
oʻtkazilishi tavsiya etiladi. 

Integrity Pacts, ochiq tender platformalari, 
jamoatchilik ishtirokidagi monitoring tizim-
lari joriy etish – korrupsiyani kamaytirishga 
yordam beradi. 

Fuqarolik jamiyati tashkilotlari davlat ten-
derlari va infratuzilma loyihalarida doimiy 
monitoring orqali ishtirok etishi kerak. Ular 
ijtimoiy nazorat rolida korrupsion xatti-ha-
rakatlarni aniqlab, tegishli organlarga xabar 
berishlari mumkin (masalan, Indoneziyada 
Indonesia Corruption Watch (ICW) tomonidan 
ishlab chiqilgan Opentender.net platformasi 
orqali jamoatchilik 1,8 milliontadan ortiq 
tenderni tahlil qilgan). 

Korrupsiyani fosh etishda xabar beruvchi 
shaxslar, yaʼni ichki manbalar muhim oʻringa 
ega. Ularning firibgarlik yoki korrupsion ho-

latlarni ishora qilish imkoniyati boʻlishi va bu 
harakatlar uchun ragʻbatlantirish chora-tad-
birlari koʻrilishi zarur (mamlakat misolida, 
Nigеriyada 2016-yilda joriy qilingan “Kor-
rupsiya va huquqbuzarliklar haqida xabar 
berish siyosati” (Whistle-blowing policy), 
fuqarolarga oʻz maʼlumotlaridan foydalanish 
evaziga 2,5–5 foiz qaytib olinadigan mablagʻ 
taqdim etadi, ushbu siyosat 178 mln dollar 
qaytarilishini taʼminlagan). 

Shuningdek, GIACC tomonidan yaratilgan 
amaliy yoʻriqnomalar va kurslar universi-
tetlar uchun bepul tarzda ajratilgan boʻlib, 
akademik oʻquv dasturlariga integratsiya 
qilinishi mumkin. Ular talabalar va kasbiy 
mutaxassislar hamda boshqa professional 
guruhlar uchun moʻljallangan. Bu yoʻriqnoma 
va kurslarda korrupsiya taʼrifi va qonuniy 
asoslar, infratuzilma loyihalardagi tender va 
qurilish bosqichida yuzaga keladigan korrup-
siya turlari, profilaktik choralar, case-study 
misollari kabi modullar mavjud. 

Ushbu kurs va seminar materiallarini 
loyihaning yoʻl‑transport infratuzilma 
yoʻnalishida mutaxassislar malakasini oshi-
rish bazasi sifatida tatbiq etish tavsiya etiladi. 
Shunga koʻra, har bir loyiha uchun mustaqil 
nazorat va audit tizimi joriy etilishi, anti-
korrupsiya sertifikatli mutaxassislar (GIACC 
kurslarini tugatganlar) auditor sifatida jalb 
qilinishi, debarment va jazo choralariga oid 
qonuniy mexanizmlarni rasmiy ravishda 
taʼminlashi hamda tatbiq etishi zarur. 

